
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiunneqarpoq: 

 

Nunami aalisakkerivinni innaallagissamut, imermullu akikillileruteqartitseriaatsip atuuttup 

aallarnisaasunut, suliffeqarfinnullu mikinerusunut atuutsilersinneqarneratigut aningaasatigut, 

allaffissornikkullu kingunissaanik erseqqissaasumik nalunaarusiornissaannik, Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nassuiaat 

aningaasalersueriaatsinik, Inatsisartullu aalajangiinissamut tunngavissaannik ataatsimoortumik 

imaqassaaq. Nassuiaat kingusinnerpaamik 1. januar 2027-mi Inatsisartunut agguaanneqassaaq. 

(Inatsisartunut ilaasortaq Napaartoq Isak Petrussen, Demokraatit) 

 

Tunngavilersuut 

Nunami aalisakkeriviit nioqqutissiornermut, tunniussinermullu aningaasartuutiviit 50 procentiinik 

ullumikkut akiliisarput. Inuussutissarsiummut aningaasaqarnitsinnut aalajangiisuusumut allanngujaatsunik, 

unammillersinnaasunillu atugassaqartitsinissaq qulakkeerumallugu aaqqiinneq atuutsilersinneqarnikuuvoq. 

 

Aaqqiineq tamanna Demokraatit tamakkiisumik akuersaarpaat. Ilutigisaanik isumaqarpugut, 

aallarnisaasunut aamma suliffeqarfinnut mikinerusunut assingusumik periarfissaqartitsinissamut 

periarfissat misissussallugit piffissanngortoq. 

 

Aallarnisaasunut kiisalu suliffeqarfinnut nutaanut mikinerusunullu atugassarititatigut sinaakkusiussanik 

pitsaanerusunik pilersitsinissarput, Demokraatit inuussutissarsiutinut politikkiata ilagilluinnarpaa. 

Inuiaqatigiit assigiinngisitaartunik ingerlatsiviulluni imminut napatinnerunissaat kissaatigaarput. 

Taamaattoqassappat merserinagu nutaanik aallartitsisut eqeersimaartumik tapersersortariaqarpagut. 

 

Nukissiutinut aningaasartuutit qaffasissut ullumikkut suliffeqarfinnut aallartittorpassuarnut, 

suliffeqarfinnullu mikinerusunut akimmiffiupput. Pingaartumik suliffeqarfinnut tunisassiornerup, 

suliarinninnerup, imminullu pilersornerup iluani suliaqartunut. Inuussutissarsiutinik 

assigiinngisitaartitsinissaq eqqartorneqartillugu tamanna pimoorukkutsigu, taava nukissiutinut 

aningaasartuutit aamma qiviassallugit piumassuseqartariaqarpugut. 

 

Demokraatit isumaqarput, ullumikkut nunami aalisakkerivinnut akikillileruteqartitseriaaseq assipalugalugu 

siunnerfilimmik akikillileruteqartitseriaaseq aallarnisaanerup, najukkami naleqarnerulersitsinissap, 

suliffeqarnermillu siuarsaanissamut sakkussaasinnaasoq pitsaasoq. Taamaattumik isumaqarpugut, tamanna 

aningaasaqarnitta qajannaanneranut nukittunerulersitsisinnaammat, nunamilu periarfissanik nutaamik 

pilersitsisinnaammat, tamanna misissorluarneqaruni isumatsialaasoq. 

Ilutigisaanik illersorneqarnissaasumik iliuuseqarnissatsinni ileqqorissaartumik, politikkikkullu 

pisussaaffeqarpugut. Aaqqiisoqassappata tamanna Nukissiorfiit aningaasaqarneranut 

ajornerulersitsissanngilaq, innuttaasunullu akinik qaffaanermik kinguneqassanani. Tamanna pillugu 

aalajangiinissami tunngavissaalluartumik pilersitsiniassagatta, akikillileruteqartitseriaaseqarnermilu 

aningaasartuutissat siumut ilisimareerniassagatsigit, erseqqissumik nassuiaasoqarnissaa 

pisariaqariaqarpoq. 

 

Nassuiaatip ilaatigut erseqqissartariaqarpai: 

• Akikillileruteqartitseriaatsit assigiinngitsut aningaasaqarnikkut tamarmiusumik kingunissai  

• Nukissiorfimmut aamma aningaasanut inatsimmut kingunissai 

• Aningaasalersueriaasiusinnaasut, matumani aamma aningaasanut inatsit aqqutigalugu 

toqqaannartumik aningaasaliineq 

• Aallarnisaanermut, ineriartortitsinermut, suliffeqarnermullu naatsorsuutigisamik kingunissai 

 

Paasissutissanik tunngavilimmik akisussaassusilimmik aalajangiiniassagatta, kisitsinik 

saqqummiussisoqarnissaanut piffissanngorpoq. 

 

Akikillileruteqartitseriaaseq isumatusaartumik aaqqissuutaq, siunnerfilillu siunissami imminut 

aningaasalersorsinnaassasoq Demokraatit upperilluinnarpaat. Suliffeqarfiit amerlaneruppata, suliffissat 

amerlanerussapput. Suliffiit amerlaneruppata akileraarutitigut isertitat amerlanerussapput, 

aningaasatigullu ikiorsiissutinit pinngitsuuisinnaaneq annikinnerussalluni. Najukkami tunisassiornerulerneq, 

aningaasaqarnermut tamarmiusumut nukittunerulersitsissaaq. 

 

Aningaasartuuteqarnissamut tunngassuteqanngilaq. Aningaasaliinissamut tunngassuteqarpoq. Siunissami 

inuussutissarsiorfissanut, inuiaqatigiinnullu qajannaannerusunut aningaasaliineq. 

 

Siunnersuutip matumap akuersissutigineqarneratigut, siunissami akikillileruteqartitseriaasissamut 

aalajangiinissami tunngavissaqarlualersitsisinnaavugut. Akisussaassuseqartumik, siumullu isigisumik 

politikkiuvoq. 

 

Neriuppugut siunnersuut Naalakkersuisunit, maanilu Inatsisartuni partiinit tapersersorneqassasoq. 

 

Pisortanut aningaasatigut allaffissornikkullu kingunerisassai 

Nassuiaasiornermut atatillugu aningaasartuuteqassaaq. Taakkua ilisimatusartut 500.000 koruunit 

nalinganut ukiumut sulinerat qaangissanngikkaat naatsorsuutigineqarpoq. 

Akikillileruteqartitseriaasiusinnaasumi aningaasaqarnikkut kingunissai nalunaarusiap qulaajassavai. Taakkua 

massakkut ilisimaneqanngillat, tamannarpiarlu siunnersuummut tunuliaqutaavoq. 

 

Namminersortunut aningaasatigut allaffissornikkullu kingunerisassai 

Nassuiaasiornermut atatillugu kingunissaqanngilaq. Siunissami akikillileruteqartitseriaaseqassappat, 

tamanna aallarnissaasunut, suliffeqarfinnullu mikinerusunut atugassarititatigut sinaakkusiussanut 

pitsanngorsaataasinnaassaaq. Tassani Inatsisartut kingusinnerusukkut aalajangiinissaat apeqqutaassaaq. 

 

Innuttaasunut aningaasatigut allaffissornikkullu kingunerisassai 

Nassuiaasiornermut atatillugu kingunissaqanngilaq. Siunissami aalajangiinerusinnaasut innuttaasunut 

siunertaanngitsumik artukkiinnginnissaat, nassuiaatip qulakkiissavaa. 


